
Galaxia vén de reeditar
Fascinio de Chus Pato (Ou-
rense, 1955), poemario de
copiosas lecturas, mais ta-
mén de atormentados liris-
mos.Hai que advertir que é
necesario un acopio cultu-
ral importante para se aden-
trar no miolo desta poética
esgazada.Porque,efectiva-
mente,estamos diante dun-
ha poesía esgazada que se
fragmenta e rompe,que se
interrompe e disgrega,que
vai dun pensamento a ou-
tro,dunha localidade a ou-
tra,dun tempo a outro tem-
po nun espazo infinitesimal.
Dun verso a outro podemos
pasar da Franza do Renace-
mento á Alemaña do nazis-
mo, de Manoel Antonio a
Baudelaire (“pondo o noso
infinito no finito dos mares”
como escribiu Gonzalo Na-
vaza na súa espléndida tra-
dución do simbolista), de
Irmgard Möller (integrante
da Fracción do ExércitoVer-
mello) a Sylvia Plath...

Unha vez superada esta
prevención ou este aviso,
hai que se adentrar nesta
selva poética con paciente
erudición e libre de precon-

ceptos.Aquí ofrécense ban-
quetes de delirio en versos
curtos (derivados do“Triste
Stephen” ferriniano); ana-
cos de teses filosóficas,
gnósticas,orientais,dialécti-
cas, inseridas nun discurso
de realismo situacional; ci-
tacións de diversos autores
coa emanación de senti-
mentos que traspasan o co-
razón da poeta. O seu pri-
meiro tema,portanto,será o

da desposesión. O trauma
da perda da propria lingua,
das terras herdadas, da in-
fancia que se foi,das cousas
que para sempre se perde-
ron.Un pasado devoto mar-
cado polo rural,polas tare-
fas agrícolas.En segundo lu-
gar,a condición esmagada
da muller que se quer
emancipar en todo tempo e
lugar.Tamén a dureza dos
fascismos que perpasan nu-
merosas composicións co-
mo en “Louise Labé é un
verso” que resume estes
dous temas: a vindicación
da muller e a irrupción do
nazismo.

Desde unha perspectiva
formal,o que impera nesta

obra é o recurso da enume-
ración caótica.Lembremos
que o caos non significa de-
sorde.Nesta obra todo está
ordenado.O verdadeiro sig-
nificado do caos é o impre-
dicíbel,neste caso o non di-
cíbel ou,se se prefire,o ine-
fábel ou o que non se quer
dicir. Caos deriva da raíz
ghen do protoindoeuropeo,
que designaba o oco,o moi
aberto e,efectivamente,aquí
estamos perante o moi
aberto,a plurisignificación,
mais tamén o oco útil de
que falaba Lao Tse no Dao
DeYing. Este procedemento
poético foi levado ás últi-
mas consecuencias por
Ezra Pound e neste volume
tamén apreciamos a súa pe-
gada denunciatoria da usu-
ra e da explotación desde
unha óptica que acaba sen-
do visionaria.Chus Pato en-
riquece este procedemento
empapándoo coa súa dila-
cerada sentimentalidade.
Un libro,pois,de beleza in-
numerábel que,como o títu-
lo indica,nos fascina.
PATO,Chus,Fascinio,Ed.
Galaxia,Vigo,2010,
PVP.11,50 €

Sabiamos do Osorio-Tafall político: alcalde repu-
blicano de Pontevedra, deputado a Cortes, Comisario
Xeral do Exército...Agora, o científico e o diplomáti-
co, abráianos. X. F. Pardo Teijeiro non só esclarece
novos aspectos relevantes da biografía de Osorio-Ta-
fall, senón que tamén nos conduce desde a Ponteve-
dra de 1902 deica o México de 1990, Descubrimos
deste xeito a forma de actuar dun home que cría na
ciencia como progreso da humanidade e que sabía
que ciencia e política non se podían desligar.

Nunha primeira etapa, (1919-1939) Osorio-Tafall
céntrase na actividade científica: es-

tudos en Madrid e for-
mación no estranxeiro,
relación coa Misión
Biolóxica de Ponteve-
dra,investigacións sobre
o plancto Mariño... Na
segunda xeira (1940-
1948) vivimos a súa inte-
gración como exiliado
na colectividade científi-
ca de México, os estudos
de hidrobioloxía e sobre
a explotación dos recur-
sos naturais. Na terceira
etapa damos co Osorio-Ta-
fall funcionario da FAO
(1948-1958) e representan-

te da ONU (1959-1967) en In-
donesia e diferentes países africanos.;No terceiro pe-
ríodo final (1967-1974) atopamos o representante es-
pecial do Secretario Xeral da ONU en Chipre,onde re-
toma a investigación cun estudo sobre a flora do pa-
ís. Na derradeira etapa (1975-1990), tempo da
sabedoría, sobresaen os estudos sobre o terceiro
mundo e o labor de conferenciante: é o tempo en
que visita Galiza.Valoramos o material fotográfico e
tamén o apéndice coa relación de publicacións. Sa-
bemos que este libro vai ser modelo de futuras publi-
cacións e contribuír a rehabilitar a Osorio-Tafall co-
mo intelectual, situándoo na historia da ciencia e na
memoria histórica como político.
PARDO TEIJEIRO,X.F.,Bibiano Fernández Osorio-
Tafall,Ed.A Nosa Terra,Vigo,2010,PVP.28 €

Atormentados
lirismos

Con beleza innumerábel
ROMÁN RAÑA

Banquetes de

delirio ofrecidos en

versos curtos

Falarmos de literatura erótica galega sempre pro-
voca un aquel de reticencia, tal semella que os auto-
res estean sempre demasiado ocupados na procura
da gran novela que, por suposto, non ha de vir da
man do erotismo. E non deixa de resultar paradoxal
que se fuxa do máis íntimo,porque se parta da premi-
sa de que se trata dunha temática condenada a non
levar os grandes premios nin ser tomada en serio.

Organoloxía –gañadora da quinta edición do pre-
mio“Narrativas Quentes”- é unha obra fermosa e ben
escrita. Sete profesoras de diferentes instrumentos
musicais quedan atrapadas,non se sabe se casual ou
intencionadamente,nunha escola de música durante

unha noite e para facer máis leva-
deira a velada comezan
unha serie de confesións
eróticas nas que o mun-
do do seu instrumento e
da música en xeral son
protagonistas. Con pou-
cos riscos, Eva Moreda,
bosquexa sete perfís de
mulleres que teñen moito
que ofrecer tras das súas
grisallas aparencias.Parale-
lamente, unha presenza
masculina engadirá certo
punto de misterio sobre co-
mo rematará a noite para
estas.

Se un non ten unha dis-
coteca de música clásica á al-

tura,aconséllolle ler a obra de Eva Moreda -a edición
do libro complétase cun blog propio, organolo-
xia.blogaliza.org, onde a autora ofrece “avances da
novela (...) e, en xeral, outras reflexións (...) sobre a
relación entre música, literatura e erotismo”- na com-
pañía do Spotify para non se perder todas esas refe-
rencias que lle outorgan un plus estético á obra lite-
raria; non facelo sería como ler só a metade da obra
porque aquí a música non é ambiente nin adorno, o
que a autora nos ofrece é un sonoro erotismo que de-
bemos vivir na súa plenitude.
MOREDA,Eva,Organoloxía,Ed.Positivas,Santiago,
2010,PVP.10 €

Sonoro
erotismo

Dos perfís das mulleres
PILAR PONTE

Son corenta contos e un máis: contos que presen-
tan distintas extensións e tamén desiguais niveis de
sofisticación literaria,comunicados entre si coma os
compartimentos dunha caixa chinesa, arredor da
natureza intrínseca do feito de contar.

Sete deles teñen como protagonista unha moza
que habita nunha época na que as presións das so-
ciedades de autores e as telefónicas conseguiron
acabar co paraíso da información libre e gratuíta na
rede; polo tanto,para poder levar a cabo o seu traba-
llo de investigación sobre as editoriais galegas no
exilio, ela vese na obriga de recorrer aos desordena-
dos fondos dunha biblioteca, aínda que o que de
verdade preferiría sería
dedicar o tempo a re-
matar a súa tese, cen-
trada, precisamente, en
dúas obras que, xunto
co Quixote, constitúen
indiscutibles catedrais
do relato dentro do re-
lato: as Metamorfoses e
as Mil e unha noites. A
rapaza chámase Mila
Dreixal; as súas aventu-
ras comparten espazo
con esoutras narra-
cións incrustadas que
presentan variados
exemplos de temas,estilos e re-
cursos. E como todo narrador posúe
unha biografía e unha bagaxe de valores
que necesariamente inflúen na construción da men-
saxe, estas historias (falsas?) que revelan a Historia
(certa?) defenden unha ideoloxía que remite á ética
da esquerda,en ocasións revestida con roupaxes ca-
se míticas.

Unha obra esta que destella con relampos de al-
faia no seu concepto e de bixutería nos seus argu-
mentos -destacaría, porén, o formulario apóstata de
Xoana de Arco-,pero que,como unha interesante an-
toloxía da creación, semella ideal para ser diseccio-
nada nas aulas ou nos obradoiros literarios.
ALEIXANDRE,Marilar O coitelo en novembro,Ed.
Xerais,Vigo,2010,PVP.17,60 €

Relatos dentro do relato
DOLORES MARTÍNEZ TORRES


